 ԱՄՓՈՓԱԹԵՐԹ
«ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»  
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ

	1.  ՀՀ վարչապետի աշխատակազմի իրավաբանական վարչություն

	18.05.2023թ.

	
	  N 02/10.39/16956-2023 

	«Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին» (այսուհետ՝ նախագիծ) և ««Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացում կատարելու մասին» Հայաստանի Հանրապետության օրենքում փոփոխություններ կատարելու մասին» ՀՀ օրենքների նախագծերի վերաբերյալ 

     Նախագծի 1-ին և 2-րդ հոդվածներով առաջարկվում է ՎԻՎՕ 2442-րդ հոդվածից հանել հարկային մարմնի կողմից օրենսգրքի 170.3 հոդվածով նախատեսված պետական հարկերը և պետական վճարները, պետական բյուջե վճարվող օրենքով սահմանված այլ պարտադիր վճարները սահմանված ժամկետներում չվճարելու վերաբերյալ գործերը քննելու վերաբերյալ դրույթը: Փոփոխությունը հիմնավորվում է նրանով, որ նշված հոդվածի շրջանակներում ՀՀ պետական բյուջե գանձվող գումարի չափը չի արդարացնում նշված հոդվածով սահմանված տուգանքի գանձման ուղղությամբ հարկային մարմնի կողմից ձեռնարկված գործողությունների ընթացքում ծախսվող մարդկային և ֆինանսական ռեսուրսները։
     Վարչական իրավախախտման համար պատասխանատվությունը ուղղված է որոշակի շահերը հանրորեն վտանգավոր ոտնձգությունից պաշտպանելուն, և հետևաբար պատասխանատվությունը կարող է վերացվել միայն այն դեպքում, երբ վերացել է այդպիսի արարքների հանրային վտանգավորությունը (վնասակարությունը): Հաշվի առնելով վերոնշյալը՝ գտնում ենք, որ ներկայացված հիմնավորումը չի կարող բավարար լինել նախագծի ընթացքի համար։
	




Մասամբ է ընդունվել
 Նախագծի հիմնավորումը խմբագրվել է:
  Պետական հարկերի և վճարների վճարումը ՀՀ հարկային օրենսգրքով և վճարների վերաբերյալ ՀՀ օրենքներով սահմանված ժամկետներից ուշացնելու դեպքում նշված իրավական ակտերով նախատեսված է պատասխանատվություն, մասնավորապես` ժամկետանց յուրաքանչյուր օրվա համար նախատեսված է տույժի վճարում:
Միաժամանակ, հարկ ենք համարում նշել, որ հարկ վճարողների կողմից հարկային պարտավորությունները սահմանված ժամկետներում չկատարելու դեպքում դրանց կատարումն ապահովելու նպատակով հարկային մարմնի կողմից կիրառվում է  ՀՀ հարկային օրենսգրքով սահմանված վարչական գործիքակազմ, այն է` հարկ վճարողի գույքի արգելանքը: 
  Այսինքն` ստացվում է, որ պետական հարկերի և վճարների վճարումը ՀՀ հարկային օրենսգրքով և վճարների վերաբերյալ ՀՀ օրենքներով սահմանված ժամկետներում չկատարելու դեպքում համապատասխան իրավական ակտերով արդեն իսկ սահմանված է պատասխանատվություն, մասնավորապես` ժամկետանց յուրաքանչյուր օրվա համար նախատեսված է տույժի վճարումը և հարկային մարմնի կողմից գույքի արգելանքի կիրառումը:
  Ելնելով վերոգրյալից և հաշվի առնելով այն հանգամանքը, որ հարկային պարտավորության կատարումն ապահովելու նպատակով համապատասխան իրավական ակտերով արդեն իսկ  սահմանված են պատասխանատվության միջոցներ, որոնցով կանխվում է նշված հակաիրավական արարքը, և Օրենսգրքի 170.3-րդ հոդվածով սահմանված պատասխանատվության կիրառման անհրաժեշտությունը բացակայում է, ուստի հայտնում ենք, որ Նախագծի ընդունումը հարկային կարգապահության առումով չի կարող խնդրահարույց լինել:

	2. ՀՀ վարչապետի աշխատակազմի պետաիրավական վարչություն

	18.05.2023թ.

	
	N 02/10.39/16956-2023

	1. «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին» ՀՀ օրենքի նախագծի վերաբերյալ.
	Նախագծով առաջարկվող կարգավորումների արդյունքում պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները ժամանակին չվճարելն այլևս վարչական պատասխանատվության ենթակա արարք չի լինելու: Այս մոտեցումն օրինագծի ընդունման հիմնավորմամբ հիմնավորվել է, մասնավորապես, նրանով, որ «...ՀՀ պետական բյուջե գանձվող գումարի չափը չի արդարացնում նշված հոդվածով սահմանված տուգանքի գանձման ուղղությամբ հարկային մարմնի կողմից ձեռնարկված գործողությունների ընթացքում ծախսվող մարդկային և ֆինանսական ռեսուրսները..»:
	Նախ, հարկ է ընդգծել, որ պետության կողմից որևէ արարք հակաիրավական որակելու և, ըստ այդմ, բացասական հետևանքներ նախատեսելու (կամ հակառակը) հարցն ամենևին չի կարող պայմանավորվել մեջբերված պատճառաբանությամբ: Ավելին, տեղական հարկերը և վճարները սահմանված ժամկետներում չվճարելու համար վարչական պատասխանատվություն սահմանող դրույթի պահպանման պարագայում տրամաբանական խզում է առաջանում համանման արարքների նկատմամբ պետության կողմից դրսևորվող վերաբերմունքի մասով, որպիսի մոտեցումն ընդունելի չի կարող լինել: Ընդ որում, խնդիրն առավել ցայտուն է դրսևորվում այդ թվում այն հանգամանքի հաշվառմամբ, որ տվյալ պարագայում գործ ունենք սահմանադրական պարտականության չկատարման հետ:	
	Վերոգրյալի համատեքստում՝ գտնում ենք, որ նախագծով առաջարկվող լուծումներն ընդունելի կարող են համարվել միայն այլ ծանրակշիռ հիմնավորումների ներկայացման պարագայում: 	
	2. «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացում կատարելու մասին» Հայաստանի Հանրապետության օրենքում փոփոխություններ կատարելու մասին» ՀՀ օրենքի նախագծի վերաբերյալ. 
	Նախագծով առաջարկվում է վերանայել օրենքի ուժի մեջ մտնելու ժամկետը՝ սահմանելով, որ այն ուժի մեջ է մտնում 2023 թվականի սեպտեմբերի 1-ից և մինչև էլեկտրոնային համակարգի ներդրումը, ինչպես նաև էլեկտրոնային համակարգի տեխնիկական շահագործման անհնարինության դեպքերում օրենքի 2-րդ հոդվածով նախատեսված վարույթներն իրականացվում են թղթային եղանակով:
	Հաշվի առնելով այն հանգամանքը, որ վերանայվող օրենքի ուժի մեջ մտնելը ներկայումս փոխկապակցված է համապատասխան էլեկտրոնային համակարգի ներդրման հետ՝ հստակ ժամկետի սահմանման առաջարկը ենթադրում է, որ այդ համակարգը ներդրվի հենց այդ ժամկետում: Հակառակ պարագայում՝ առաջարկվող կարգավորումները դառնում են առարկայազուրկ: 
	Միևնույն ժամանակ, լրացուցիչ պարզաբանման կարիք ունի, թե հատկապես, որ դեպքերը գործնականում կարող են դիտարկվել, որպես էլեկտրոնային համակարգի շահագործման անհնարինություն:
	1. Ընդունվել է
 Հիմնավորումը խմբագրվել է:















2.  Ընդունվել է
  Օրենքի ուժի մեջ մտնելու ժամկետը խմբագրվել է և նախատեսվել է, որ այն ուժի մեջ է մտնում 2023 թվականի դեկտեմբերի 1-ից:   
[bookmark: _GoBack]   Միևնույն ժամանակ, Նախագծով նախատեսվում է, որ  էլեկտրոնային համակարգի տեխնիկական շահագործման անհնարինության դեպքերում վարչական վարույթներն իրականացվում են թղթային եղանակով: Այսինքն`  որպես վարչական վարույթը թղթային եղանակով  իրականացնելու դեպք, Նախագծով արդեն իսկ նախատեսված է  էլեկտրոնային համակարգի շահագործման անհնարինությունը, և վերջինս կարող է պայմանավորված լինել  ցանկացած այնպիսի հանգամանքով, որի առկայության դեպքում հնարավոր չի լինի շահագործել համակարգը,  օրինակ, համակարգի խափանումը, իսկ  Նախագծի շրջանակներում  էլեկտրոնային համակարգի շահագործման անհնարինությանը հանգեցնող հանգամանքների սպառիչ թվարկումը հնարավոր չէ:



	3.  ՀՀ  տարածքային կառավարման և ենթակառուցվածքների նախարարություն

	28.06.2023թ.

	
	N ԳՍ//19044-2023

	 Հայտնում ենք Ձեզ, որ ««Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացում կատարելու մասին» օրենքում փոփոխություններ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին» օրենքների լրամշակված նախագծերի և կից փաստաթղթերի վերաբերյալ առաջարկություններ և դիտողություններ չկան:
	Ընդունվել է

	4.  ՀՀ ֆինանսների նախարարություն

	12.07.2023թ.

	
	N 02/2-3/13252-2023

	Ս.թ. հունիսի 19-ի թիվ 01/11-1/36429-2023 գրությամբ ներկայացված՝ «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացում կատարելու մասին» Հայաստանի Հանրապետության օրենքում փոփոխություններ կատարելու մասին» ՀՀ օրենքների նախագծերի վերաբերյալ հայտնում ենք հետևյալը:
Նախագծերով, մասնավորապես, առաջարկվում է խմբագրել Վարչական իրավախախտումների վերաբերյալ Հայաստանի Հանրապետության օրենսգրքի 1703-րդ հոդվածը և հանել պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները սահմանված ժամկետներում չվճարեու դեպքում նվազագույն աշխատավարձի տասնապատիկից մինչև քսանապատիկի չափով վարչական պատասխանատվություն նախատեսող դրույթները:
Միաժամանակ, առաջարկվում է քննարկել նաև Վարչական իրավախախտումների վերաբերյալ Հայաստանի Հանրապետության օրենսգրքի 1703-րդ հոդվածն առհասարակ ուժը կորցրած ճանաչելու (այսինքն՝ տեղական տուրքերը և վճարները սահմանված ժամկետներում չվճարելու դեպքում նույնպես վարչական պատասխանատվություն չկիրառելու) նպատակահարմարության հարցը:
Նախագծի ընդունման հիմնավորման համաձայն՝ նախագծի նպատակն է բարձրացնել հարկային մարմնի կողմից իրականացվող վարչարարության արդյունավետությունը՝ նվազեցնելով դրա վրա ծախսվող ռեսուրսները:
Վերոգրյալի կապակցությամբ հայտնում ենք հետևյալը.
ՀՀ Սահմանադրության 11-րդ հոդվածի համաձայն` Հայաստանի Հանրապետությունում երաշխավորվում է տնտեսական գործունեության ազատությունն ու ազատ տնտեսական մրցակցությունը։ 
Այն իրավաբանորեն երաշխավորված հնարավորություն է ապահովում անձանց (տնտեսավարող սուբյեկտների) համար՝ ազատորեն օգտագործելու սեփական ընդունակություններն ու գույքը օրենքով չարգելված տնտեսական գործունեություն իրականացնելու համար։ Միաժամանակ, այդ ազատության սկզբունքը բացարձակ չէ և ինչպես պետության, այնպես էլ տնտեսավարող սուբյեկտների առջև դնում է կոնկրետ պարտականություններ։ Այսպես, պետության հիմնական գործառույթն է ապահովել այդ ազատության երաշխավորման անհրաժեշտ իրավական և տնտեսական պայմաններ։
Սահմանադրաիրավական վերոհիշյալ նորմի բովանդակությունից ուղղակիորեն բխում է նաև, որ Հայաստանի Հանրապետությունում անհրաժեշտաբար պետք է ստեղծվեն տնտեսական ողջ համակարգի կենսագործունեության առավել բարենպաստ պայմաններ` հիմնված ազատ շուկայական տնտեսության պայմաններում տնտեսավարող սուբյեկտների կազմակերպման ու գործունեության ազատության, իրավահավասարության, այդ գործընթացում պետության դերի առավելագույնս հստակեցման սկզբունքների վրա։
Մյուս կողմից, տնտեսավարող սուբյեկտների պարտականությունն է իրենց գործունեությունը ծավալել օրենսդրությամբ սահմանված կարգով ու շրջանակներում, այդ թվում՝ օրենքով սահմանված կարգով ու չափով մուծել հարկեր, տուրքեր, կատարել պարտադիր այլ վճարումներ։ Այն սահմանադրաիրավական պարտականություն է (ՀՀ Սահմանադրության 60-րդ հոդված), որը պայմանավորված է հասարակության ու պետության համար դրա կենսական կարևորությամբ ու նշանակությամբ։ 
Այդ պարտականության պատշաճ կատարման ապահովմանն է անմիջականորեն ուղղված ՀՀ հարկային օրենսդրությունը, մասնավորապես՝ ՀՀ հարկային օրենսգրքի (այսուհետ՝ Օրենսգիրք) կարգավորման առարկան են նաև օրենսգրքի և վճարների վերաբերյալ Հայաստանի Հանրապետության օրենքների դրույթները խախտելու համար պատասխանատվության միջոցների կիրառության, հարկային պարտավորությունների կատարման ապահովման հետ կապված հարաբերությունները։ 
Այսպես, Օրենսգրքի 400-րդ հոդվածով սահմանվում են հարկային իրավախախտման համար կիրառվող հարկային պատասխանատվության տեսակները։ Նույն հոդվածի 3-րդ և 4-րդ մասերի համաձայն՝ տույժի հաշվարկման դեպքում Օրենսգրքի 401-րդ հոդվածով սահմանված կարգով հաշվարկվում է լրացուցիչ հարկային պարտավորություն՝ հարկի գումարը սահմանված ժամկետում չվճարելու կամ սահմանված ժամկետից ուշ վճարելու յուրաքանչյուր օրվա համար հաստատուն տոկոսադրույքով: Իսկ տուգանքի նշանակման դեպքում Օրենսգրքով կամ վճարների վերաբերյալ Հայաստանի Հանրապետության օրենքներով սահմանված պահանջները չկատարելու կամ խախտումներով կատարելու համար Օրենսգրքի 77-րդ գլխով սահմանված կարգով հաշվարկվում է լրացուցիչ հարկային պարտավորություն՝ տոկոսային կամ հաստատուն դրույքաչափով` արտահայտված Հայաստանի Հանրապետության դրամով:
Փաստորեն, օրենսդիրը որպես պատասխանատվություն առաջացնող արարք է դիտարկել հարկային պարտավորությունների ոլորտում անձանց կողմից հարկերը սահմանված ժամկետներում չվճարելը կամ կամ սահմանված ժամկետից ուշ վճարելը։
Սակայն պետք է նկատի ունենալ նաև այն հանգամանքը, որ չնայած իրենց իրավակարգավորման առարկայով հարկային և վարչական պատասխանատվության բնագավառներն օրենքով օբյեկտիվորեն տարբերակված են (թե՛ նպատակի և թե՛ իրավակարգավորման մեթոդների առումներով), այդուհանդերձ դրանք հարկային իրավախախտումների կանխարգելման (բյուջետային կարգապահության հաստատման), կիրառվող պատասխանատվության միջոցների իրավական հետևանքների տեսանկյունից գտնվում են փոխադարձ սերտ կապի մեջ։
Նմանօրինակ օրենսդրական նախաձեռնությունը, առնվազն ներկայացված հիմնավորման համատեքստում, գտնում ենք, որ խնդրահարույց է, քանի որ այդ տրամաբանությամբ առաջնորդվելու դեպքում պետական հարկերը, վճարները և պետական բյուջե վճարվող օրենքով սահմանված այլ պարտադիր վճարները սահմանված ժամկետներում չվճարելը դիտարկվում է որպես «նվազ հանրային վտագավորություն» ներկայացնող արարք։ Այս առումով, հարկ ենք համարում նշել, որ հասարակության և պետության համար իրենց ոչ բարենպաստ հետևանքներ առաջացնելու ծանրությամբ, պահպանվող հասարակական հարաբերություններին պատճառվելիք վնասով է պայմանավորված նաև այն հանգամանքը, որ հարկային իրավախախտումներ սահմանող նորմերն իրենց ամրագրումն են գտել ոչ միայն հարկային օրենսդրության մեջ, այլև վարչական իրավախախտումների վերաբերյալ, ինչպես նաև քրեական օրենսգրքերում:
Ավելին, առաջարկության ընդունման դեպքում կստացվի այնպես, որ հարկային հաշվարկները չներկայացնելու համար կիրառվում է վարչական պատասխանատվություն, իսկ այդ հաշվարկներով հայտարարագրված հարկային պարտավորությունները չկատարելու համար վարչական պատասխանատվություն չի կիրառվում, ինչը խնդրահարույց է: 
Հաշվի առնելով վերոգրյալը՝ հայտնում ենք, որ նախագծով ներկայացված առաջարկությունն ընդունելի չէ: Ընդունելի չէ նաև Վարչական իրավախախտումների վերաբերյալ Հայաստանի Հանրապետության օրենսգրքի 1703-րդ հոդվածն առհասարակ ուժը կորցրած ճանաչելու առաջարկությունը:
Այս առումով, հաշվի առնելով նաև ֆինանսատնտեսական կոմիտեի ընթացքում նշյալ նախագծի քննարկման արդյունքները՝ առաջարկում ենք քննարկել նախագծի առջև դրված նպատակների իրականացումը խնդրո առարկա իրավախախտումների համար սահմանված տուգանքների չափը բարձրացնելու միջոցով ապահովելու նպատակահարմարության հարցը և նախագծով ներկայացված առաջարկությանն անդրադառնալ նախագծի առջև դրված նպատակադրումների իրականացման հնարավորությունը վարչական տուգանքի չափի բարձրացման միջոցով սպառված համարվելու դեպքում:
	Չի ընդունվել
 Նախագծով նախատեսվում է  ՀՀ ՎԻՎՕ 1703-րդ հոդվածից հանել պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները սահմանված ժամկետներում չվճարելու դեպքում վարչական պատասխանատվություն նախատեսող դրույթը` հաշվի առնելով վերջինիս կիրառման անարդյունավետությունը: Մասնավորապես` ՀՀ ՎԻՎՕ 1703-րդ հոդվածով հարկային մարմնի կողմից հարուցվում են վարչական վարույթներ և նշանակվում վարչական տուգանք  (20.07.2022-20.07.2023թթ. ընթացքում իրականացվել է թվով 24969 վարչական վարույթ և նշանակվել 842.423.360 ՀՀ դրամի չափով վարչական տուգանք), սակայն հարկ վճարողների նկատմամբ պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները սահմանված ժամկետներում չվճարելու դեպքում վարչական պատասխանատվության կիրառմամբ հիմնականում չի ապահովվում համապատասխան պարտավորությունների կատարումը, քանի որ հարկային մարմնի կողմից իրականացվող վարչական վարույթի ընթացքում անցկացվող վարույթի մասնակիցների լսումների արդյունքում պարզվում է, որ  պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները  չվճարելը պայմանավորված է գումար չունենալու հանգամանքով: Այսինքն` ստացվում է, որ նշված արարքի համար վարչական պատասխանատվություն կիրառելը չի նպաստում  հարկ վճարողների կողմից հարկային պարտավորությունների կատարմանը և պետական բյուջեի եկամուտների վերականգնմանը:
Ավելին, ինչ վերաբերում է հարկերի չվճարման դեպքերի կանխարգելմանը, ապա հարկային մարմինն ունի ՀՀ հարկային օրենսգրքով  և վճարների վերաբերյալ ՀՀ օրենքներով սահմանված համապատասխան վարչական գործիքակազմ, այն է`  ժամկետանց յուրաքանչյուր օրվա համար տույժի վճարումը, չվճարված հարկային պարտավորությունների գանձման, ինչպես նաև հարկ վճարողի գույքի արգելանքի վարչական վարույթների իրականացումը, որով էլ ապահովվում է հարկ վճարողների կողմից համապատասխան պարտավորությունների կատարումը և պետական բյուջեի եկամուտների վերականգնումը: 
 Հաշվի առնելով վերոգրյալը` գտնում ենք, որ պետական հարկերը, պետական վճարները, պետական բյուջե վճարվող օրենքով սահմանված այլ պարտադիր վճարները  չվճարելու դեպքում ՎԻՎՕ-ով վարչական վարույթի հարուցումը հարկային մարմնի կողմից իրականացվող կրկնակի վարչարարություն է, որը, հիմք ընդունելով ՎԻՎՕ 1703-րդ հոդվածի կիրառման պրակտիկան, արդյունավետ չէ:
Միաժամանակ, հարկ ենք համարում նշել, որ վարչական վարույթի ընթացքում վարչական մարմինը պարտավոր է վարույթի մասնակիցներին հրավիրել վարչական մարմին, անցկացնել լսումներ, ինչը «Doing Business»-ի առումով արդյունավետ միջոց չէ և հանդիսանում է հարկ վճարողների բնականոն գործունեությանը խոչընդոտող հանգամանք:
Ելնելով վերոգրյալից և հաշվի առնելով հարկային պարտավորությունների կատարումն ապահովելու առումով  ՎԻՎՕ 1703-րդ  հոդվածով նախատեսված վարչական պատասխանատվության կիրառման անարդյունավետությունը` անհրաժեշտությունը է առաջացել իրականացնել Նախագծով առաջարկվող փոփոխությունը:    























